
পূর্ববঙ্গ গীতিকা




পরেত হইলা কিবা কিছুই না জানি।

বনেত পরবেশ করি হইয়া বনের প্রাণী॥



বাঘ ভালুকের হাতে কন্যা কখন পরাণ যায়।

শিকারী জনের হাতে কন্যা কে রাখে আমায়॥

বার বছর যায় কন্যা কান্দিয়া কান্দিয়া।

এই খানে আনিল কন্যা তোমার বাপেত বান্ধিয়া॥

এই কথা শুনিয়া কন্যার আঁখ্খি জারে জার।

কন্যা কহে দুঃখের কথা শুনহে আমার॥

কঠিন নিঠুর বাপ পাষাণ হইল।

আমার মায়েরে দেখ বনবাসে না দিল॥

আমার সতাইর দেখ মুখে মধুর হাসি।

কুচক্র করিয়া মায় করলো বনবাসী



আমার দুঃখিনী মাও কই সে জানি আছে।

রাজ্যসুখ ছাইড়া বনে যাইতাম তার কাছে॥

আর এক কথা শুন দুঃখের বিবারণ।

বিমাতার পুত্র ভাই আছে একজন॥

দুরন্ত দুলাই ভাই মোরে করব বিয়া।

মনে মনে এই কথা রাখিছে ভাড়াইয়া॥

বিষ খাইতাম নহেরে গলে দিতাম দড়ি।

সাথী সঙ্গ পাইলে যাইতাম বাপের রাজ্য ছাড়ি॥



ডুকরিয়া কান্দে কন্যা জোড় মন্দির ঘরে।

কুমার কহে শুন শুন কন্যা কহি যে তোমারে॥

এক সুতে বাইন্ধাছে বিধি তোমারে আমারে।

যত দুষ্ক পাইয়াছি দেখ মা বাপের হাতে॥

সে সব দুষ্কের কথা কইতে না ফুরায়।

তোমারে ছাড়িয়া যাইতে আমার মন নাই সে চায়॥

